Тарасава С.А.

БДУ, г. Мінск

«Кітай і Беларусь: мужчына і жанчына праз прызму фальклору»

Ужо дакладна вядома, што нішто не дае больш поўных уяўленняў пра грамадства, як становішча ў ім менавіта жанчыны. У сродках масавай інфармацыі на сучасным этапе вялікая ўвага надаецца жаночаму вобразу, асноўнай яе ролі, змяненню суадносін мужчынскага і жаночага полу. Айчыннымі і замежнымі сацыёлагамі і журналістамі неаднаразова падкрэслівалася, што роля жанчыны і ў цяперашні час застаецца ў большай ступені значнай, нават сакральнай, у многім спрадвечна-традыцыйнай, нягледзячы на пашырэнне і развіццё фемінісцкага руху. І сапраўды, з пакон вякоў жанчына з’яўляецца выратавальніцай чалавецтва.

Але ці можна гэта пацвердзіць належнымі адносінамі і стаўленнем да жанчыны? "Няма нічога згубней жанчыны" (Гамер). Гэта кароткая фраза, старажытнагрэцкага паэта, яскрава характарызуе стаўленне мужчын да жанчын у старажытную эпоху. Жанчына ў старажытнасці была бяспраўнай рабыняй у доме мужа, без дазволу якога яна не магла распараджацца нават асабістай маёмасцю. Жанчына магла дзяліць з мужам ложак, але не трапезу. У вачах мужчыны жанчына была рэччу, сувенірам, таварам, але толькі не чалавечай істотай, годнай павагі. Але, нягледзячы на гэта, жанчына з’яўляецца адной з галоўных адзінак фальклорна-міфалагічнай сістэмы. Менавіта жанчына ўжо ад старажытных часоў разумелася як важнейшы творчы пачатак Сусвету. Яна – Жанчына-Маці, якая звязана з таямніцай з’яўлення новага жыцця.
У старажытныя часы ў Кітаі жанчыны валодалі неабмежаванай свабодай, мелі роўныя правы з мужчынамі ў сацыяльным і грамадскім жыцці. Аднак прыблізна паміж 7 і 8 стагоддзямі, становішча жанчыны абмяжоўвалася ўсё больш і больш хатняй функцыяй, а яе правы паступова пачалі змяншацца.  І ўжо сёння іх становішча іншае. Кітайская жанчына, напрыклад, не можа самастойна вырашаць пытанне аб нараджэнні дзіцяці і ўплываць на яго лёс і жыццё пасля нараджэння. У грамадстве Кітая ліберальныя ідэі сям’і зводзяцца да аднаўлення ролі жанчыны ў праве выбару мужа і замужжа, а таксама да нараджэння і выхавання дзяцей.

Гэта ў першую чаргу было звязана з канфуцыянскай традыцыяй, якая вызначала перавагу мужчыны ў адносінах да жанчыны. Яе трэба было загадзя, з маленькіх гадоў вучыць падпарадкоўвацца мужчыне. Канфуцыянства тлумачыла: шлюб і сям'я павінны быць заснаваныя на перавазе мужчын, вяршэнстве ролі мужа ў сям'і. 

Лёс і становішча жанчын былі абмежаваны беспрасветнай працай і паслухмянствам. Магчыма, менавіта з гэтым звязаны адзін з самых бязлітасных і жорсткіх у адносінах да дзяцей звычай, які бытаваў у Кітаі: спавіванне ступней ног дзяўчынкі і дэфармацыі іх да размеру далоні. Узгадаем, што бязлітасная і жудасная традыцыя, падчас якой  пальцы ног загіналіся пад пяты, а стужкі зацягвалі ўсё мацней і мацней да таго часу, пакуль не дасягаўся ідэальны памер ножкі – 8–12 сантыметраў, існавала толькі дзеля таго, каб дзяўчынка навучылася паслухмянасці і стрыманасці. Гэта быў своеасаблівы сімвал перавагі мужчын над жанчынамі. 
Жанчынай пагарджалі таксама і з той прычыны, што пасля таго як дзяўчына выходзіла замуж, яна пераставала належаць роднай сям’і. Дзяўчына ўжо была нявестай у іншай сям’і, наведвала сваіх родзічаў вельмі рэдка і не магла дапамагаць бацькам. Той, хто гадуе дзяўчынку, – выхоўвае яе для іншый сям’і. Бяда той жанчыне, якая не магла нарадзіць хлопчыка. Сын, у адрозненні ад дзяўчынкі, павінен быў у будучыні карміць сям’ю, прыносіць карысць грамадству. 

Такім чынам, дзейнасць жанчыны абмежавана сямейнай сферай, дзейнасцю ўнутры дома, у той час як мужчына працуе і дзейнічае па-за межамі дома. Менавіта сын павінен быў працягваць і ўмацоўваць род. Адсюль і тэндэнцыя да пашырэння росту і колькасці членаў сям’і і прыярытэту ў іх у апошнія стагоддзі хлопчыкаў.

Акрамя гэтага, па апублікаванаму ў 1994 годзе даследаванню ўрада Кітайскай Народнай Рэспублікі, кітайскія жанчыны працуюць у сярэднім на дзве гадзіны даўжэй, чым мужчыны, іх агульны даход прыкладна на 40% менш. Такім чынам, давайце адзначым сабе, што кітайская жанчына  абмежавана ў правах. Яна:
· павінна захоўваць правілы адзінашлюбнасці

·  не мае права раўнаваць мужа

· не можа скасаваць шлюб

· не можа самастойна вырашаць пытанне пра нараджэння дзіцяці

· працуе у сярэднім на дзве гадзіны даўжэй, чым мужчына

· даход прыкладна на 40% менш, чым у мужчыны 
Становішча беларускай жанчыны больш спрыяльнае. Яна мае такія ж правы, як і мужчына. Больш таго, ужо можна казаць пра тое, што ў сучасным грамадстве назіраецца тэндэнцыя да першынства ролі жанчыны, да своеасаблівага “матрыярхату”. Жанчына пачынае выконваць тыя функцыі і абавязкі, якія з пакон вякоў павінен выконваць мужчына. Так, напрыклад, зараз можна назіраць, што хатнімі абавязкамі і выхаваннем дзяцей займаецца мужчына, у той час, як жанчына зарабляе грошы, каб пракарміць сям’ю. У сувязі з гэтым можна ўзгадаць традыцыі, звычаі і абрады абшчыны возера  Луджы, што ў Кітае. “У гэтым “каралеўстве жанчын” прозвішчы і імёны перадаюцца не па бацькоўскай лініі, а па жаночай. Жанчына павінна сама выбіраць сабе аднаго або некалькіх мужчын. Акрамя гэтага, у кітайскай абшчыне мужчыны выконваюць усю гаспадарчую працу (напр., праполка агарода, догляд жывёлы і інш.). Але абмежаванне праў мужчыны не зводзіцца толькі да забароны выконваць цяжкую працу. Ім таксама нельга хадзіць у госці, чытаць газеты, курыць. Мужчыны абшчыны павінны жыць у доме сваёй маці і клапаціцца пра дзяцей сясцёр” [Малевіч, 2006, с. 65]. Але гэта традыцыя існуе ў Кітаі ў якасці выключэння. 

У беларусаў становішча жанчын у сацыяльным і грамадскім жыцці больш спрыяльнае, чым у кітайцаў. Нашы продкі таксама выхоўвалі дзяўчынак для будучай сям’і мужа, вучылі іх быць паслухмянымі, кемлівымі, руплівымі, любіць працу, прытрымлівацца агульнапрынятых правілаў паводзін, адмаўлялася ад асабістага на карысць сям’і. Але беларуская жанчына мае больш правоў у кожнай галіне грамадскага, прафесійнага, інтэлектуальнага і сямейнага жыцця.
Жанчына – цэнтральная фігура беларускага і, нягледзячы на яе менш значнае становішча ў Кітаі, кітайскага нацыянальнага космасу. З даўніх часоў найбольш вузкая ніша для самарэалізацыі адводзілася жанчынам. Іх уласныя інтарэсы ігнараваліся, аднак менавіта на іх як на паслухмяных выканаўцаў ускладваўся шэраг абавязкаў. Жанчына з глыбокай старажытнасці разумелася як важнейшы творчы пачатак сусвету. Яна – Жанчына-Маці, якая дала жыццё. Яна – Вялікая Багіня, Прародзіца ўсяго жывога.

Даследванне культу Вялікай Багіні і наогул жаночых бостваў цікавіла многіх навукоўцаў (Дж. Фрэзер, З. Абрамава, А. Голан, П. Яфіменка, Б. Рыбакоў, С. Токараў, Т. Шамякіна, І. Казакова і інш.). Яны звярнулі ўвагу, што ўшанаванне жаночага боства вядзецца яшчэ з эпохі палеаліту. 

 “Вобраз Вялікай Багіні-Маці звязаны і з жаночым творчым пачаткам, і з вялікімі стваральнымі сіламі самой Зямля. Такі сінтэтычны вобраз аказаўся надзвычай жывучым, чалавечая свядомасць не жадала ад яго адмаўляцца, нягледзячы на тое, што мужчына паступова пачаў набываць першаснае значэнне ў грамадстве: сляды барацьбы жаночых і мужчынскіх багоў захаваліся практычна ва ўсіх міфалогіях свету” [Шамякіна, 2000, с. 251].

Разглядаючы культ Вялікай Багіні ў сусветным кантэксце, трэба адзначыць, што імя яе ў розных народаў у розныя гістарычныя часы было рознае. “…У нашых продкаў крывічоў была Майя, жонка бога Сонца Далібога (Дажбога)” [Шамякіна, 2000, с. 17]. Аднак больш старажытнай багіняй, блізкай да вобраза Вялікай Багіні, як адзначае І. В. Казакова, у крывічоў з’яўляецца Жыва-Каляда – багіня-прародзіца ўсяго жывога [Казакова, 1999, с. 109]. “У старажытнай славянскай міфалогіі лічылася, што жыццё даруе (надзяляе ім) менавіта багіня Жыва”.

Макош – жаночае боства ва ўсходнеславянскай міфалогіі, апякунка жаночага пачатку, урадлівасці, шлюбу і родаў. Акрамя гэтага яна вядома і як багіня рамяства. Макош – адзіная багіня славянскага пантэона, статуя якой знаходзілася ў Кіеве на вяршыні ўзгорка побач са статуяй Перуна і іншых багоў…
Вялікай Багіняй, маці ўсяго жывога ў Кітаі з’яўляецца Нюйва. Яе вобраз аднаўляецца ў шэрагу кітайскіх міфаў як Жанчыны, Маці Ва. Нюйва – найбольш значная фігура міфалогіі Кітая – адзіная жанчына, дапушчаная пасля ў конфуцыянскі канон праведных кіраўнікоў.

 Існуе думка, што Нюйва лічылася не толькі прародзіцай людзей, але і маці багоў. Так, адзін старажытны каментатар піша: “Нюйва – старажытная багіня і імператрыца з чалавечай галавой і змяіным тулавам. У адзін дзень яна перажыла 70 пераўтварэнняў. Яе вантробы ператвараліся ў багоў” [http://sacrament.akinshin.org].

Сімвалічным з’яўляецца тое, што Прародзіцай усяго чалавецтва ў Кітаі з’яўлялася жанчына-багіня са змяіным тулавам. Растлумачыць гэта магчыма тым, што “змяя – у вышэйшай ступені складаны, амбівалентны сімвал. Як істота забіваючая, яна азначае смерць, але паколькі перыядычна мяняе скуру, то азначае і жыццё” [Шамякіна, 2007, с. 43]. Таму Багіня-Прародзіца і ўяўлялася кітайцамі толькі на палову са змяіным тулавам, бо, як і змяя, нараджала ўсё жывое. А іншая амбівалентная палова змяі, якая сімвалізавала смерць, атруту, адсутнічала. Замест яе ў багіні было чалавечае тулава і твар.

Акрамя гэтага Нюйва ў першапачатковым сваім выглядзе – гэта багіня Зямлі. Адсюль яе аблічча жанчыны-змяі. Таксама даследчыкі мяркуюць, што Нюйва ўшаноўвалася як маці плямёнаў, якія мелі ў якасці татэма змяю [http://sacrament.akinshin.org]. 

Міфы Старажытнага Кітая распавядаюць і пра стваральную функцыю Нюйвы – менавіта яна стварыла людзей: “Зямля ўжо аддзялілася ад неба. Увысоты падняліся святыя горы. Цяклі рэкі, поўныя рыбы. Лясы былі перапоўненыя дзікімі жывёламі. Над лугамі парылі непалоханыя птушкі. Але не было яшчэ людзей, а таму свет заставаўся незавершаным. 

 Ведала гэта Нюйва, багіня з тулавам змяі, але з чалавечым белым тварам. Яна спаўзла з абрыву да сажалкі, узяла ў жменю жоўтай гліны і, гледзячы на адлюстраванне ў вадзе верхняй часткі свайго цела, зляпіла невялікую фігуру. Не паспела яна паставіць яе на ногі, як фігурка ажыла, закрычала і весела запрыгала. 

 Нюйва таксама ўзрадавалася таму, што ў яе атрымалася стварыць жэня (“чалавека”). Працягнуўшы сваю працу, яна зляпіла яшчэ некалькі тысяч людзей і яны, танцуючы, разбегліся ў розных напрамках. Але потым Нюйва зразумела, што ў яе не хопіць ні сіл, ні часу, калі яна будзе такім жа чынам ствараць усіх людзей, якія заселяць зямлю. Таму яна сарвала ліяну, а затым апусціла яе ў багну і, калі ліяна пакрылася глінай, багіня страханула яе на зямлю. Там, куды трапляла гліна, узнікалі людзі, якія крычалі і весяліліся. Пасля багатыя і знатныя казалі, што яны вылеплены рукамі Нюйвы, а да бедных яе рукі не дакраналіся [http://sacrament.akinshin.org]. 

 Пасля гэтага Нюйва задумалася, як працягнуць род чалавечы, бо яе стварэнні не былі вечнымі і паміралі, дасягнуўшы пэўнага ўзросту. І тады яна злучыла мужчын і жанчын. Пачалі нараджацца новыя людзі: “Нюйва ўсталявала для людзей шлюбныя адносіны і сама стала першай свахай. Таму наступныя пакаленні пачыталі яе як багіню сватаўства і шлюбу. Людзі гэтай багіні прыносілі ахвяры, прычым цырымоніі ў яе гонар былі надзвычай пышнымі” [Ежов, 2003, с. 46]. 

Акрамя вышэй адзначанай характарыстыкі (прародзіцы багоў і людзей), Нюйва выступае ў ролі выратавальніцы чалавецтва. Яна, як адзначае ў сваіх “Гістарычных накідах”, якія былі напісаны ў VIII ст., Сым Чжэнь, “сапраўдная ўладычыца, якая латае дзіркі ў небасхіле расплаўленным рознакаляровым каменнем” [Самозванцев, 2000, с. 245]. 

Але існуе і іншае тлумачэнне з’яўлення на зямлі людзей. “Іншы цыкл (міфаў) паведамляе пра вялікі патоп і шлюб брата і сястры, якія засталіся ў жывых” [Самозванцев, 2000, с. 246].  Паводле міфа, ад сусветнага патопу змаглі выратавацца толькі брат і сястра – Фусі і Нюйва, якія, каб адрадзіць чалавецтва, якое загінула пры страшэннай катастрофе, уступілі ў шлюб:
“Калі Сусвет быў толькі што створаны, Нюйва жыла са сваім братам (маецца на ўвазе Фусі) у гарах. Яны вырашылі стаць мужам і жонкай, але сароміліся. Тады брат прывёў Нюйву на вяршыню гары і прамовіў: “Калі небу заўгодна, каб мы пажаніліся, хай дым падымецца  ўвысь; калі не – няхай дым знікне. Дым падняўся ўвысь... Усё гэта дазваляе нам зрабіць выснову, што, згодна з кітайскай міфалогій, род чалавечы пайшоў ад нябесных багоў – паўлюдзей-паўжывёл” [Ежов, 2003, с. 53]. 
Такім чынам, згодна і з кітайскай, і з беларускай фальклорна-міфалагічнай спадчынай прародзіцай усяго чалавецтва з’яўляецца жанчына –  Вялікая Багіня, Прародзіца ўсяго жывога Нюйва і Жыва Каляда. Мужчына, нягледзячы на яго перавагу ў сямейным і грамадскім жыцці, у міфах пра стварэнне свету беларускага і кітайскага народу выконвае ў большай ступені другасную функцыю. У творах як беларускага, так і кітайскага фальклору акцэнт робіцца ў першую чаргу на тым, што жанчына нясе пачатак сямейнага суладдзя, яна клапатлівая, гаспадарлівая, поўная ўсведамлення сваёй ролі і жаночай годнасці, ветлівая, кемлівая, здатная да ўсялякай работы. Яна з’яўляецца захавальніцай хатняга дабрабыту, бадзёрасці, жыццярадаснасці, а ў пэўных адносінах і людскасці, ашчаднасці, пераемніцай культурнай спадчыны і традыцый свайго народа. Яна – Жанчына-Маці, якая звязана з таямніцай з’яўлення новага жыцця. Менавіта жанчына ўжо са старажытных часоў разумелася як важнейшы творчы пачатак Сусвету.

